
LEHENENGO IKASLEAK
BIZITZARI BEGIRA
[image: image1.jpg]



Gizakiak berez dauka bere barruan itsatsita goiko zer baten sineskera; eta zer horren adiskide izateko, opariak eskaini eta promesak egin beharra sortzen zaio. Horrelakoarentzat goiko zer hori urrunekoa da, zorrotza eta beldurgarria. Gehien baten handikien alde ageri da, eta ez du gizonen ardura handirik.
Bestelako AITA Jainkoa azaldu digu Jesusek! Jainkoa AITA dela esanez azaldu zitzaigun. Harrezkero, Beragan azaltzen zitzaigun Aita, gu denok salbatzeko egin ahalak egiten ari dena da, ez du nahi inor kondenatzerik.
Gure antzeko gizaki egin da Jainko Semea, Aitak bidalita; gu Semearekin bat eginda, Aitarenera heldu gaitezen.
Zer esan ote zien Jesusek gau hartan bi ikasleei.

EBANJELIOAREN ARGITAN

EBANJELIOA: Joan 1, 35-42

Aldi hartan, han zegoen Joan, bere ikasleetako birekin. Eta Jesus han zebilela ikusirik, honela esan zien:

- «Horra hor Jaungoikoaren Bildotsa».

Bi ikasleek, hori entzunik, Jesusi jarraitu zioten. Itzuli zen Jesus haiengana eta, jarraitzen ziotela ikusirik, honela esan zien:

- «Zer zabiltzate?».

Eta haiek erantzun:

- «Rabbi -hau da: Maisu-, non bizi zara?».

Jesusek erantzun:

- «Etorri, eta ikusiko duzue».

Etorri ziren, beraz, eta ikusi zuten non bizi zen; eta egun hartan Harekin gelditu ziren. Arratsaldeko laurak inguru ziren.

Joani entzunda, Jesusi jarraitu zioten bi haietako bat Andres zen, Simon Pedroren anaia. Honek Simon, bere anaia, aurkitu zuen lehenengo, eta hala esan zion:

- «Mesias aurkitu dugu» -hau da: Kristo-.

Eta Jesusengana eraman zuen. Jesusek, begiratuz, honela esan zion:

- «Simon zara zu, Joanen semea. Kefas izango da zure izena» -hau da: Harria-.

GAUR ETA HEMEN
Ez da harritzekoa bi ikasleon harridura eta gozamena! Mesiasekin gau osoan! Egundaino horrelako topaketa gozorik ez dute izan bizitzan. Ezta amesetan ere! Etxera joanda, bakoitza anaia batekin bihurtu ziren Jesusengana, Jesusen Jainkoa beste bat da. Hau bai dela benetako Berri ona! Jainkoa gizonaren laguna, gizona zoriontsu egitearren, dena jokatzen duena.

“Hori lehenago bai, baina… gaur?”. Gaur ere bai. Ikusten ez duguna, gurekin bizi da, gurekin dago; eta orduan baizen hurbil-hurbileko egiten zaigu. Bere adiskidetasuna eskaintzen daukagu, gu noiz kontura etorriko. 
Gure artean daude Jesusekin topaketa egin dutenak. Begira zenbat gogartetxe, zenbat kristau-elkarte, otoitz-talde. Entzun beraiei: hitzez ezin azaldu, barrenean bizi dutena. Entzutea ez da nahiko, uretan sartu egin behar da, igeri egitearen gozamena hartzeko.

OTOITZA
Aita-Ama batera zaitugun Jainkoa! 

Jesus berpiztu ondoren, 

Berarengan denok besarkatzen gaituzu. 

Bidal iezaguzu Espiritu Santua, 

gugan dagoen Jesus sentiarazi diezagun. 

Jesusekin batera zure bihotz-gainera 

besarkatzen gaituzula nabar dezagun, 

Espirituarengan diotsugula: Aitatxo!

ZURE ESKUAK NIGAN
Jesus, jarri zure eskuak nire gainean,

giza erazko eskuak,

landuak eta zulatuak:

emadazu zure indarra eta kemena,

zure irrika eta zure samurtasuna, 

emateko eta zerbitzurako duzun gaitasuna.

Jesus, jarri zure eskuak nire gainean,

eta zabaldu nire izatea eta nire bizitza,

zabaldu leiho seguruak

bizi berria dakarren Espirituari:

zaindu nazazu beldur eta tristuratik,

baita nagikeri eta kaxkarkeriatik.

Jesus, jarri zure eskuak nireen gainean, 

zikin eta galduta dagoz;

emaiezu behar duten graziazko ukitu hori:

utzi ez arren, zulatu egizuz,

zure eskuen antzera eta idurira

ematen eta gastatzen ikasi arte.

Utzi egidazu nire eskuek zureekin bat egiten

eta anai-arreba garela sentitzen,

zauri biziak aldean ditugula  

eta eskuak aske,tinko eta samur,

gozotasunez besarkatzen.
BERTSOAK
1

Basamortutik irtenda Jesus 

jeitsi zen Jordan ertzera,

zeruko Aitak agindu zion 

erreinua zabaltzera. 

Joan handiak ikusi zuen 

ta eman zion antzera:

“Horra, Mesias etorri zaigu 

pekatutik salbatzera; 

ea gazteok, joan zaitezte 

Harekin gaurtik aurrera”.

2

Santiago ta Joan gazteak 

dena bertan behera utzi 

eta pozetan jarrai zioten

aurrera doan Jesusi. 

Bere atzetik zetozkiola 

Jesus kontuan zen jausi:

“Gazteok, noren bila zabiltze?”. 

“Non bizi zara, Nagusi?”. 

Eta Jesusek pozik erantzun:

“Etorri eta ikusi”.

3

Hau topaketa zoragarria, 

hau benetako gaupasa! 

Honen ondoren azal hutsa da 

mundu guztiko jolasa. 

Eta gazteok etxera joanda, 

ezin harturik arnasa. 

Mesias hau ta, Mesias hori, 

ha izan dela demasa... 

anai ta guzti Jesusengana 

laurak doaz beren kasa.

